
	ХҮРЭЛ ХӨШӨӨ
 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “Ц. Дамдинсүрэн «Бүрэн зохиол-3»” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХҮРЭЛ XӨШӨӨ

	18331

	 

	О Р Ш И Л 

	Үүний дотор бичсэн зүйлийг 

	Үнэн болсон явдлаас авсан юм. 

	Усны үерийн тухай хэсгийг 

	Урьдын сонин сэтгүүлээс авсан юм. 

	Тодорхой мэдэхийг хүсэх хүмүүс 

	Тоймч Берхийн номыг үзээрэй. 

	 

	Э X Л Э Л Т 

	Аглаг мөрний эрэг дээр 

	Агуу санаат Петр хаан 

	Алс газрыг ширтэн зогсоод 

	Аливаа зүйлийг санаачлан бодно. 

	Өмнүүр нь өргөн мөрөн урсана. 

	Өнчин завь усанд хөвнө. 

	Хөх тэнгэрийг манан бүрхэж 

	Хөрст газрыг хөвд хучжээ. 

	 

	Яах аргагүй ойн дотор 

	Явах замгүй намгийн дунд 

	Ядуухан финий хоргодох орон 

	Явцуухан гэрүүд хэд харагдана. 

	 

	Шведийн түрэлтийг хориглож болох 

	Шилдэг тохиромжтой энэ газарт 

	Шинэ хотыг байгуулна гээд 

	Шийдэж тогтов Петр хаан. 

	 

	Их хааны зорьсон санаа нь: 

	Ихэмсэг хөршийг гонсойлгож чадах 

	Европ тивд цонхыг нээх 

	Ийм үүргийг байгалиас заяав. 

	 

	Далайн хөвөөнд чанга зогсоод 

	Далбаа бүрийн онгоцыг уриад 

	Даяар улстай өргөн харилцах 

	Даамай зорилгыг тавьсан байна. 

	 

	Тэгээд зуун жил өнгөрөхөд 

	Тэнд залуу хот байгуулагдав. 

	Хойд орны чимэг болж 

	Хол ойрын үзэсгэлэн болов. 

	 

	Бахдалтай сайхан энэ хотын 

	Бадралтай сайхан уран барилгууд 

	Балчиг намгийн дотроос өндөрлөв. 

	Балар ойн дундаас сүндэрлэв. 

	 

	Урьд фин овгийн загасчид 

	Умард орны шоовдор хүмүүс 

	Усны нам эрэг дээрээс 

	Урхи тороор ус шүүрдэж 

	Арай чарай аж төрж 

	Амьдарч байсан газар одоо 

	Амьтны хөл ч их болжээ 

	Аварга барилга ч олон болжээ. 

	 

	Онц сайхнаа гайхуулж гялалзсан 

	Орд харш ч олон болжээ. 

	Орон бүрээс айлчилж ирсэн 

	Онгоц хөлөг ч багшрах болжээ. 

	 

	Усгал дөлгөөн Нева мөрөн 

	Улаан боржин хөвөөтэй болжээ. 

	Урт сайхан нуман гүүрнүүд 

	Усан дээгүүр зурайж байна. 

	 

	Уран сайхан ой цэцэрлэг 

	Уужим арлыг бүрхэж байна. 

	Угалз хээ шиг цэцгийн мандал 

	Ус цөөрмийг чимж байна. 

	 

	Бэлэвсэн хатан хойш сууж 

	Бэр хатан урагш ахих мэт 

	Бэхлэлт Москва хойш сууж 

	Петрийн хот урагш ахив. 

	 

	Петрийн байгуулсан энэ хотод 

	Би угаас их хайртай. 

	Цэгц шулуун гудамж нь зохимжтой. 

	Цэвэр үзэсгэлэн байдал нь тааламжтай. 

	 

	Гайхамшиг мөрний дорвилог урсгал 

	Гангаар бэхэлсэн боржин хөвөө 

	Төмөр хайс, гялгар товруу 

	Төгс тунгалаг цагаан шөнө2

	Саргүй байхад уншиж болдог 

	Зулгүй байхад бичиж болдог 

	Энэ хотын гайхамшиг бүхэн 

	Эгнэгт миний сэтгэлийг татна. 

	Урт шулуун гудамжны захаар 

	Уран барилгууд ярайн сүндэрлэнэ. 

	Адмирал яамны алтан ганжир 

	Алс холоос гялалзан харагдана. 

	Алтан наран шингэмэгц удалгүй 

	Ахиж үүрийн гэгээ залгана. 

	Агаар тэнгэрт харанхуй болохгүй 

	Аль сайхныг хэлж барах вэ! 

	 

	Өвөл нь хүйтэн боловч бахтай. 

	Өдөр нь богино боловч тухтай. 

	Өргөн мөрний хөвөөн дээгүүр 

	Өөд сөөргөө чарганууд сүлжилдэнэ. 

	 

	Өлчир хүүхний сайхан хацар 

	Өрлийн жимснээс улаан харагдана. 

	Найр цэнгэл газар бүрд 

	Наргиан шуугиан айл бүрд. 

	 

	Цэнхэр дөлтэй улаан дарсаа 

	Цэлгэр хундаганд бялхтал хийгээд 

	Идэрхэн эрчүүдийн ирмүүхэн найрлах нь 

	Их сайхан над санагддаг. 

	 

	Марсын талбайн сүрт жагсаал 

	Манлай цэргийн гавшгай хөдөлгөөн 

	Манах цагдах дайчин байдал 

	Мартах аргагүй сэтгэлд үлдэнэ. 

	 

	Даяар цэргийн сүлд болсон 

	Дайчин тугийн намирах нь сүртэй. 

	Дайнд элэгдэж ялалтыг үзсэн 

	Давтмал дуулганы гялалзах нь бахтай. 

	Дайчин нийслэл Петрийн хотод 

	Дадсан сайхан ёслол олон: 

	Орос орон дайснаа дарж 

	Онц баярыг ёслон тэмдэглэх 

	Төрийн хатнаас хүү төрж 

	Түмэн олны баяр болох, 

	Халуун нарны илч нэмэгдэж 

	Хавар болохын дохио ирэх, 

	Мөрөн гол баринтгаа тайлж 

	Мөсөн цөнгөө урсгах үед 

	Цайзын дээрээс буу нижигнүүлж 

	Цагийн баярыг тэмдэглэх нь сонин. 

	 

	Онцгой сайхан Петрийн хот 

	Орос орон мэт бат орштугай! 

	Ялагдсан байгалийн догшин хүч 

	Ямагт зөөлөрч номхон болтугай! 

	 

	Хойд далайн хорсголт долгион 

	Хонзонг бүр мартах болтугай! 

	Мөнх нойрссон Петрийн сүнсийг 

	Мөчөөрхөж бүү цочоох болтугай! 

	 

	Хэцүү цаг урьд байсан даа. 

	Хэн ч түүнийг мэдэж байгаа. 

	Энэ явдлыг та нарт сануулж 

	Эмгэнэлт туужийг ярьж эхэлье. 

	 

	НЭГДҮГЭЭР ХЭСЭГ

	 

	Хүйтэн намрын жихүүн салхи 

	Хүчтэй ихээр үлээж байлаа. 

	Хүдэн манан тэнгэрийг бүрхэж 

	Хүндэт хотыг нөмөрч байлаа. 

	 

	Өвчтэй хүн тэсэн ядаж 

	Өдөн хөнжлөө тийчилж урах мэт 

	Өргөн Нева өлгийдөө багтахгүй 

	Өөдөө оргилон бялхаж байлаа. 

	 

	Ширүүн бороотой үдэш боллоо. 

	Шинж муутай шөнө боллоо. 

	Ийм аюултай тэр шөнө 

	Евгений нэртэй залуу эр 

	Зочин олонтой айлаас гараад 

	Зол муутай гэртээ ирэв. 

	Түүнийг Евгений гэх нь зүйтэй 

	Түгээмэл олны сонсоход аятай 

	 

	Тэр нэрд би дуртай 

	Тэмдэглэл бичигт оруулсан түүхтэй3. 

	Урьд түүний эцэг өвөг 

	Угсаа сурвалжтай хүмүүс байж 

	 

	Улсын түүхийг Карамзин4 бичихэд 

	Уул номд орсон ч байх. 

	Удам овгийн гялалзсан домог 

	Ухчиж эрвэл олдох ч байх. 

	 

	Одоо тэр явдал өнгөрч 

	Огт мартагдсан хэрэг тул 

	Манай Евгений түүгээр яах вэ!

	Магтаал гуншин түүнд хэрэггүй. 

	 

	Хотын захад тэр Евгений 

	Коломна гацаанд хөлсний гэртэй. 

	Ямбатан дээдсээс бишүүрхэх зантай. 

	Ямар нэгэн хийдэг ажилтай. 

	 

	Улирсан саднаа дурсаж гуньдаггүй 

	Урьдын гавьяаг бахдаж ярьдаггүй. 

	Өнөөх Евгений гэртээ ирээд 

	Өрмөг дээлээ сэгсэрч өлгөөд 

	 

	Өмд цамцаа тайлж тавиад 

	Өөрийн оронд хэвтсэн боловч 

	Олон юм бодож санаашраад 

	Огт унтаж чадахгүй байлаа 

	Ядуу зүдүүгээ тэр боджээ. 

	Ямар ч гэсэн ажлаар амьдарна 

	Яалаа ч гэсэн хүнээс горьдохгүй 

	Яваандаа нэг болно гэж боджээ 

	 

	Мөнгө ухаан хоёрыг түүнд 

	Мөнх тэнгэр хайрласан болоосой. 

	Залхуу мулгуу хоёр нь хэтэрсэн 

	Зарим хүн жаргаж суудаг даа. 

	 

	Хотод ажил хийсээр Евгений 

	Хоёрхон жил өнгөрч байна. 

	Хоёрхон жил болохын завсар 

	Хогшил хөрөнгө хурааж амжсангүй. 

	 

	Шуурга салхи ширүүсэн байна. 

	Шуугих долгион нэмэгдэж байна. 

	Мөрний гүүр ангайсан5 байх гэж 

	Мөн тэр бодож байна. 

	 

	Хайрт Парашадаа очиж чадахгүй 

	Хатамжиж хэд хонох болов гэж 

	Шүлэгч хүн шиг сэтгэлээ долгиулж 

	Шүүрс алдан гуньхарч байна. 

	 

	“Гэрлэх үү би? Гэрлэнэ яах вэ! 

	Гэвч энэ хэцүү хэрэг дээ. 

	Эрүүл биетэй залуу настай 

	Эр хүн чинь ажил хийнэ дээ. 

	 

	Өдөр шөнөгүй ажиллаж байгаад 

	Өөрийн гэх оронтой болно. 

	Базаалтай сайн юм биш гэхэд 

	Багтаад сууж болмоор юм байна. 

	 

	Параша хүүхнээ авчирч суулгаад 

	Баяр жаргалтай хамт амьдарна. 

	Бараглаж бодоход жилийн дотор 

	Байр сууриа тохижуулж амжина. 

	Гэрийг захирах хүүхэд хүмүүжүүлэхийг 

	Гэргий Параша л мэдэх болно. 

	Аглагт нойрсох цаг маань болоход 

	Ач үе маань чигийг олох биз. 

	 

	Ширүүн борооны шижигнэсэн ус 

	Шилэн цонхыг нүдэхээ болиосой. 

	Гаарсан салхины галзуурсан улилт

	Гадаа сүнгэнэхээ болиосой” гэж бодно. 

	 

	Янз бүрийн юмыг бодсоор 

	Яршигтай шөнийг давахад хүрэв. 

	Ядарсан нүд нь анилдаж байсаар 

	Яг үүрээр унтчихав, Евгений. 

	 

	Сүрхий шөнө өнгөрсний дараа 

	Сүйдтэй өдөр залгаж ирэв 

	Өргөн Нева шөнө турш 

	Өрнөд далайд тэмүүлсэн боловч 

	 

	Эсэргүүцэх салхины эрчид дийлдэж 

	Эргэж гэдрэгээ урсахад хүрэв. 

	Энэ хачин урсгалыг сонирхож 

	Эргийн хөвөөгөөр хүмүүс цугларав. 

	 

	Бургилсан мөрний оргилсон долгио

	Буурал хөөсөө гадагш цахруулна. 

	Буцаж урссан мөрний ус 

	Булт олон арлыг далдлав. 

	 

	Шуурга салхи улам нэмэгдэв. 

	Шуугьсан ус буцалж бургилаад 

	Шунахай араатан идэш харсан мэт 

	Шууд хот руу дайраад оров. 

	Сууцны зоорь усанд автав. 

	Сувгийн ус хайсаа давав. 

	Зам гудамжаар ус урсаж 

	Завсар чөлөөгөөр нуур тогтов. 

	 

	Дайчин их Петрийн хот 

	Далайн тэнгэр шиг усанд залрав. 

	Цонх үүдээр үерийн ус 

	Цоргилон орж бургилан урсав. 

	 

	Гудамжаар хөвсөн завь онгоц 

	Гудайж ирээд цонхоор шургана. 

	Түйвсэн айлын новш ноохой 

	Түмэн юм усанд хөвнө. 

	 

	Эргэнэгийн тавиур авдрын ёроол 

	Эвдэрсэн овоохойн дээвэр туурга 

	Булшнаас гарсан авсны банз 

	Бут цохигдсон гүүрний дүнз 

	 

	Ядуу айлын хуучин хогшил 

	Янзлаг дэлгүүрийн шинэ эдлэл

	Ямар ч замбараагүй холилдож урсана 

	Яах ч аргагүй шавалдаж хөвнө. 

	 

	Хилэнт тэнгэрийн шийтгэл ирж 

	Хилэнцэт хүмүүсийн зовлон нэмэгдлээ. 

	Халх нөмөр хүнс хоол 

	Хамаг юм сүйдэж гүйцлээ. 

	 

	Орон улсыг захирч байсан 

	Оросын талийгаач Александр хаан 

	Тагт дээр гарч хараад 

	Таалал сэтгэл нь ихэд зовж 

	 

	Тэнгэрийн зүйг захирах чадал 

	Тивийн хаанд байхгүй гээд 

	Дотроо гансарч доош суугаад 

	Догшин байгалийн аюулыг ажиглав. 

	Урт гудамжаар мөрөн урсаж 

	Уужим талбайн нуурт цутгана. 

	Уран сайхан орд харш нь 

	Усны дундах арал шиг харагдана. 

	Эзэн хааны зарлигийг дагаж 

	Эрэлхэг дайчин генералууд мордож 

	Аюулт үерийн уршигтай тэмцэх 

	Амаргүй ажилд зоригтой оров. 

	 

	Оргилсон их усыг туулж 

	Ойр холын гудамжийг гаталж 

	Усанд унасан хүмүүсийг аварч 

	Улс амьтанд тусалж явав. 

	 

	Чухамхан тэр хэцүү үед 

	Цуут Петр хааны талбайд6

	Цоо шинэхэн байшингийн үүдэнд 

	Цомбогор довжооны ирмэг дээр 

	 

	Өрөөсөн хөлөө дээш өргөсөн 

	Өрвөлзөн дайрах шинжийг хадгалсан 

	Амьд юм шиг хоёр арслан 

	Аймшигт манаач шиг зогсож байна. 

	 

	Түүний нэгийн ууцан дээр 

	Түрүүчийн өнөөх зовсон Евгений 

	Авирч гараад сууж байна 

	Алсыг ширтээд гөлөрч байна. 

	 

	Царай нь зэвхий, толгой нь нүцгэн 

	Цайрсан гараар элгээ тэвэрчээ. 

	Амины төлөө айхгүй боловч 

	Амрагийн төлөө айж байжээ. 

	 

	Салхи малгайг аваад хаяхыг 

	Сандарч мэгдээд тэр мэдсэнгүй. 

	Хөлд нь хүчит долгион цалгилахыг 

	Хөөрхий Евгений бас мэдсэнгүй. 

	Хүйтэн бороо шавшихыг тоохгүй 

	Хүчтэй салхи үлээхийг хайхрахгүй 

	Ганц зүг ширтээд хөдлөхгүй 

	Гасалж зовоод ухаангүй байна. 

	 

	Усны долгион уул шиг өндөрлөж 

	Ууртай салхи чоно шиг ульж 

	Эрчилсэн усны долгион дотор 

	Эвдэрхий юмнууд эргэлдэн хөвнө. 

	 

	Тэнгэр өршөө! Юу болов? 

	Тэнд өргөн арал байсан. 

	Арлын дээр айл байсан. 

	Айлын гадуур хувхай хашаа 

	 

	Хашааны дотор хэдэн бургас 

	Бургасны дэргэд хуучин байшин 

	Байшингийн дотор амраг Параша 

	Парашийн хажууд бэлэвсэн эх нь 

	 

	Байсан юм сан. Одоо алга. 

	Бараг бүрэг зүүд юм уу? 

	Тэнгэрийн шог уу? Газрын гай юу? 

	Тэнд одоо юу ч байхгүй. 

	 

	Евгений тэндээс бууж чадахгүй 

	Илбээр хүлэгдсэн юм шиг байв. 

	Хавь ойрт нь уснаас өөр 

	Харагдсан юм юу вэ? гэвэл 

	 

	Хүрэл морьтой зэс баатар 

	Хүдэр гараа урагш сунгаад 

	Өргөн Нева дээгүүр өнгийгөөд 

	Өндөр довжоон дээр зогсож байна. 

	 

	ХОЁРДУГААР ХЭСЭГ 

	 

	Эзтэй үерлэсэн Нева мөрөн 

	Эвдэж сүйтгэж ханасан бололтой 

	Эрчилж бургилж ядарсан бололтой 

	Эргэж савандаа орж намдав. 

	Бургилсан мөрөн буурч намдахдаа 

	Бусниулан урсгасан элдэв юмыг 

	Бутаргаж энд тэнд хаясан нь 

	Бултаж зугтаасан хулгайч шиг байв. 

	 

	Тосгонд орсон хулгайч дээрэмч нар 

	Тонохыг тонож булаахыг булааж 

	Ард иргэдийг айлган сүрдүүлж 

	Аюул зовлонг ихэд учруулаад 

	 

	Араас хөөсөн нэхүүлээс айж 

	Авсан юмаа цувуулан хаяж 

	Ар тийшээ яаран зугтаасантай 

	Адил байдал энд тохиолджээ. 

	 

	Хальж бялхсан үер татарч 

	Харгуй зам ил гармагц 

	Манай Евгений найзаа мөрөөдөж 

	Маш яаран гол руу гүйв. 

	 

	Мөрний долгионы хүч намдавч 

	Мөнөөх Евгений сэтгэл намдсангүй. 

	Амьд болов уу гээд горьдох юм. 

	Аюулд автав уу гээд зовох юм. 

	 

	Оёорт нь гал ноцож байх шиг 

	Оргилж байна. Нева мөрөн. 

	Ялалтаа тэмдэглэн бардаж байх шиг 

	Янцаглаж байна. Нева мөрөн. 

	Алалдаан дундуур давхисан морь шиг 

	Аахилж байна Нева мөрөн. 

	Морины хөлс цахран гоожих шиг 

	Мөрний хөөс цахран урсана. 

	 

	Мөнөөх Евгений гүйж яваад 

	Мөрний хөвөөнд очоод зогсов. 

	Мөн тэнд нь завь дайралдав. 

	Мөнгийг нь төлөөд түүнд суув. 

	Усч хүн Евгенийг аваад 

	Уухилсан мөрнийг зоригтой туулж 

	Нөмөрсөн долгион дундуур зүтгэсээр 

	Нөгөө эрэгт хүргэж өгөв. 

	 

	Танил гудамжаар Евгений явав. 

	Танихын аргагүй хачин болжээ. 

	Хашаа байшин усанд автаж 

	Хавийн юм урваж хөрвөжээ. 

	 

	Зарим байшин мурийгаад нуржээ. 

	Задарсан хашаа сарайгаад үлджээ. 

	Хүйс тэмтэрсэн дайн болсон мэт 

	Хүүрүүд газар сайгүй хэвтэнэ. 

	 

	Хөөрхий Евгенийн сэтгэл харанхуйлж 

	Хөглөрсөн новш дундуур гүйв. 

	Наалттай захидлын үг мэт 

	Найзын заяа далд байлаа. 

	 

	Байсан газар нь хүрч очтол 

	Байшин гэр нь алга байв. 

	Гэр орны буурийг үзээд 

	Гэнэт зогсож гэдрэг ухрав. 

	 

	Ахиад сайн ажиглаж харав. 

	Арчигдсан гэрийн довжоо харагдав. 

	Хазайсан хэдэн бургас л үлджээ. 

	Хашаа хаалга бас л алга. 

	Евгений тэгээд гайхаш тасарч 

	Ийш тийшээ баахан явав. 

	Аливаа юмыг гөлийн харж 

	Амандаа дүнгэнэн ганцаар ярина. 

	 

	Манай Евгений тэгж байгаад 

	Магнайгаа нэг алгадаж аваад 

	Маш чангаар инээж гарлаа. 

	Мангуу солио өвчтэй боллоо. 

	 

	Хотод шөнө болсон боловч 

	Хорооны хүмүүс унтаж чадахгүй 

	Хорт үерийн тухай ярилцана 

	Хохирол сүйдлийн тухай хэлэлцэнэ. 

	 

	Өмөрч навсайсан үүлний цаанаас 

	Өглөөний наран ургаж гарав. 

	Намуухан болсон хотын дотроос 

	Нажидтай үерийн хөнөөлийг арилгав. 

	 

	Хохирлыг арилгахад дээрээс туслав7

	Хотын байдал хэвдээ оров. 

	Талбай гудамжаар олон хүн 

	Тайван янзтай алхалж байв. 

	 

	Албаны түшмэд гэрээс гарч 

	Ажил албаа хийхээр явав. 

	Худалдааны хүмүүс зориг орж 

	Хуучин зоорио нээж үзэв. 

	 

	Гамшигт усны үерийн учруулсан 

	Гарзыг нөхөх аргыг сүвэгчлэв. 

	Хавийн амьтныг хайргүй хонжиж 

	Харамсалтай хохирлыг арилгахаар шийдэв. 

	Мөнх тэнгэрээс хишиг хүртсэн 

	Мөнөөх шүлэгч гүн Хвостов8 

	Мөрний хавьд учирсан аюулыг 

	Мөхөшгүй сайхан шүлгээр дуулав8

	Өнөөх Евгений хөөрхий амьтан 

	Өнгөрсөн бэрх аюулаас болж 

	Өөрийн гэх ухаанаа алдаж 

	Өвчтэй болоод хэсэж явна. 

	 

	Долгилсон усны шуугих давлагаа 

	Догшин салхины үлээх чимээ 

	Үргэлж түүний чихэнд шуугина 

	Үүрд түүний сэтгэлд оршино. 

	 

	Муухай зүүд шиг зовж амьдран 

	Мунгинан тэнэж цагийг нөгчөөнө. 

	Арав хонов, сар өнгөрөв. 

	Ар гэртээ буцаж ирсэнгүй 

	 

	Түүний суудаг хоосон өрөөг 

	Түрээсний хугацааг дууссан даруй 

	Гэрийн эзэн нь ядуу шүлэгчид 

	Гэрээгээр өгч суулгах болов. 

	 

	Орхисон юмаа ч авалгүй Евгений 

	Ор сураггүй алга болов. 

	Хүн амьтнаас зайд газраар 

	Хүрээ тойрон явган тэнэнэ. 

	 

	Онгорхой цонхноос гуйж олсноо 

	Онгоцны зогсоолд идээд хононо. 

	Дээл хувцас нь навтарч урагдав 

	Дэггүй хүүхдийн доог болов. 

	 

	Зам харахгүй хөндлөн гулд 

	Зайж тэнэн завхарч явсаар 

	Хөлсний тэргэнд дайрагдах шахаж 

	Хөтчийн ташуурт өртсөн нь цөөнгүй. 

	 

	Сэтгэл зүрх хоёр нь долгилон 

	Сэхээ ухаан хоёр нь балраад 

	Адгуус хүн хоёрын хооронд 

	Амьтны сүг болж явна. 

	 

	Налгар зуны сар өнгөрч 

	Намрын сэрүүн орж байхад 

	Ийм нэг дүрс төдий юм 

	Их мөрний хөвөөнд хонов. 

	 

	Өрөвдөх хайрлахыг мэдэхгүй шүүгчээс 

	Өршөөл хайрыг цөхрөхгүй гуйх мэт 

	Өргөн мөрний цуцахгүй долгион 

	Өндөр ханаа зогсохгүй мөргөнө. 

	 

	Ядуу Евгений нойрноос сэрэв. 

	Яггүй хэцүү шөнө байлаа. 

	Бороо шивэрч салхи сүнгэнэнэ. 

	Боомтын манаачид холоос дуудалцана. 

	 

	Хөөрхий Евгений босон харайв. 

	Хөнөөл аюул сэтгэлд нь ургав. 

	Хөөс долгион нүдэнд нь бүрэлзэв. 

	Хөлийнхөө мэдлээр хамаагүй тэнэв. 

	 

	Агзас хийгээд гэнэт зогсов. 

	Арзас хийгээд үс нь өрвийв. 

	Айдас хүрээд царай нь хувирав. 

	Аажимхан тэгээд нүд нь эргэлдэв. 

	 

	Өндөр байшингийн чулуун баганын 

	Өмнө хүрээд ирсэн байжээ. 

	Өнөөх чулуун арслан бас 

	Өөдөөс нь хараад зогсож байжээ. 

	Хажуу тийшээ харахад харин 

	Хайстай хадан цохион дээр 

	Хүдэр гараа урагш сунгасан 

	Хүрэл морьтой хүн харагджээ. 

	Евгений цочиж далжис хийв. 

	Их үер болсныг санав. 

	Аюулт долгионоос цухуйж байсан 

	Арслан хөшөө хоёрыг танив. 

	 

	Усан дотор хот байгуулах 

	Уршигтай ажлыг анх эхэлсэн 

	Урьдын хааны хүндтэй хөшөө 

	Униар мананд сүртэй бүрэлзэнэ. 

	 

	Яасан их санаатай хаан бэ! 

	Ямар их чадалтай хүн бэ! 

	Унасан морь нь улалзмаар цогтой 

	Урагш бүгдийг дайрмаар шинжтэй. 

	 

	Заяаг эзэлсэн хүчит эзэн 

	Захын далайн хадан ирмэгт 

	Ажнай морийг урагш харайлгах мэт 

	Агуу Оросыг дээш цоройлгов уу? 

	 

	Элий балай болоод Евгений 

	Энэ хөшөөг тойроод явав. 

	Хагас дэлхийн эзний царайг 

	Халирхай нүдээр харахыг оролдтол 

	 

	Хүлтгэр нүүр нь хайсанд тулгарав. 

	Хүрлэгэр нүд нь мананд бүрхэгдэв. 

	Хүрэн зүрх нь догдлоод эхлэв. 

	Хүйтэн цус нь буцлаад ирэв, 

	 

	Баргар царайтай Евгений тэгээд 

	Бардам янзтай хөшөөний өмнө 

	Шүдээ зууж гараа зангидаад 

	Шүүрс алдан занаж эхлэв. 

	 

	“Шидтэй юу чи? Идтэй юу чи?” гэж 

	Шивнэж хэлээд дагжин чичрэв. 

	“Чамайг даа, чамайг нэг! гээд 

	Цааш нь үг хэлж чадалгүй 

	 

	Буцаж гэдрэгээ зугтаж гэнэ. 

	Бултаж хойшоо гүйж гэнэ. 

	Айхтар хааны хүрэл хөшөө 

	Амь ороод хөөх шиг санагдав. 

	 

	Амьсгал давхцан талбайгаар гүйхэд 

	Ард нь тэнгэр нижигнэх шиг болно. 

	Хүнгүй гудамжаар яаран гүйхэд 

	Хүлгийн туурай тачигнах шиг болно. 

	 

	Хүрэл морьтой хааны дүрс 

	Хүдэр гараа далайх шиг болно. 

	Сандарсан Евгенийг хойноос нь хөөж 

	Сарны гэрэлд дайрах шиг болно. 

	 

	Хөөрхий Евгенийг хаашаа гүйвэл 

	Хөшөөний морь тийшээ давхина. 

	Бүхэл шөнө Евгений дутаавч 

	Бүрэлгэх аюулаас салж чадсангүй. 

	 

	Ийм явдал болсноос хойш 

	Евгений энэ талбайгаар гарахдаа 

	Ийшээ тийшээ харж чадахгүй 

	Их зэвүүцэн айдаг болжээ. 

	 

	Өвдсөн газраа алгаар дарах мэт 

	Өр зүрхээ гараар дарна. 

	Нүүр нь хувирч зэвхий болно. 

	Нүд нь манарч газрыг ширтэнэ. 

	 

	Малгайгаа аваад сэмхэн алхана. 

	Мансуурч айгаад холуур тойрно. 

	Багахан арал далайд байжээ. 

	Байран суух хүнгүй юм санж. 

	 

	Тэр арал дээр үе үе 

	Тэнэмэл загасчид хүрч очоод 

	Өөшөөр барьсан загасаа чанаж 

	Өл залгах хоолоо хийнэ. 

	 

	Заримдаа тэнд түшмэд очиж 

	Завь онгоцоор сэлгүүцэн явдаг 

	Амралтын өдөр чөлөөт цагийг 

	Аятай таатай өнгөрүүлж байдаг. 

	 

	Өвс ногоо юу ч байхгүй 

	Өнчин тэр арлын дэргэд 

	Өгөрсөн нэг муу байшинг 

	Өнгөрсөн үер аваачаад хаяжээ. 

	 

	Хар хожуул шиг тэр байшин 

	Харагдахын төдий уснаас цухуйжээ. 

	Новш болсон түүнийг зайлуулж 

	Ноднин хавар уснаас гаргажээ. 

	 

	Тэр байшингийн босгыг дэрлээд 

	Тэнэмэл Евгений үхсэн гэдэг. 

	Буян санасан хүмүүс түүнийг 

	Булшин газар оршуулсан гэдэг.

Заметки

		[←1]
	 Хүрэл хөшөө - Урьдын Петербургт бөгөөд одоогийн Санкт Петербургт их Петр хаанд зориулан байгуулсан хөшөөг хэлж байна. А. С. Пушкин энэ найраглалыг 1833 онд бичсэн бөгөөд 1824 онд Петербургт болсон их үерийн тухай бичжээ. Тэгэхдээ Пушкин энэ найраглалдаа их хүний түүхт үйлс ба энгийн ядуу хүний амьдрал хоёрын зөрчлийг үзүүлжээ. 
А. С. Пушкин энэ найраглалын шүлгийг бадагт хуваагаагүй юм. Гэвч орчуулагч энэ найраглалыг орчуулахдаа шүлгийг Дөрвөн мөрт бадагт хувааж орчуулав. Ийм учраас заримдаа дөрвөн мөр болгох гэж хоёр мөрийг нэмж бичсэн удаа бий. Жишээ нь: 
 
Угалз хээ шиг цэцгийн мандал 
Ус цөөрмийг чимж байна. 
 
*   *  *
 
Дайчин нийслэл Петрийн хотод 
Дадсан сайхан ёслол олон 
 
*   *  *
 
Хоёрхон жил болохын завсар 
Хогшил хөрөнгө хурааж амжсангүй 
 
Ингэж дөрвөн мөрт бадгаар бичсэн нь Пушкиний найраглалыг доройтуулаагүй болов уу гэж найдаж байна. 
А. С. Пушкиний энэ найраглал урьд монгол хэлэнд хоёр удаа орчуулагдсан юм. Анх Ц. Цэдэнжав орчуулж «Пионер» сэтгүүлийн 1949 оны 3-рт хэвлүүлсэн байна. Дараа нь 1963 онд М. Ширчинсүрэн дахин орчуулж «А. С. Пушкин, Найраглалууд» гэдэг номд хэвлүүлжээ. Одоо монгол улсын хэвлэлийн газрын захиалгаар 3-р удаа орчуулав.




	[←2]
	 Цагаан шөнө – Санкт Петербург хот дэлхийн умард туйлд ойр байгаа учраас хаврын 5-р, 6-р сард үдшийн цагаан гэгээ тасраагүй байхад үүр цайдаг учраас шөнө нь харанхуй болдоггүй саруулхан байдаг бөгөөд гудамжинд сонин уншиж болдог юм.




	[←3]
	 А. С. Пушкин «Евгений Онегин» гэдэг романдаа Евгений нэрийг хэрэглэснээ хэлж байна.




	[←4]
	 Карамзин бол Оросын түүхийг бичсэн алдартай түүхч юм.




	[←5]
	 Үер болох, цөн гүйх үед гүүрийг ангайлгадаг байсан бөгөөд тэгэхэд гүүрээр харилцах харилцаа тасардаг байжээ. Евгений найз Параша мөрний нөгөө талд суудаг тул Парашатайгаа уулзаж чадахгүй болно гэж Евгений гуньхарч байна.




	[←6]
	 Петр хааны талбай гэж нэрлэж байсан энэ талбайг одоо Декабристын талбай гэж нэрлэнэ. Энэ талбайд Петр хааны морьтой хөшөө байдаг бөгөөд Нева мөрний солгой эрэг дээр байна.




	[←7]
	 «Багряницей уже прикрыто было зло» гэдэг өгүүлбэрийг үгчлэн орчуулбал: «Улаан өнгөөр нэгэнт хорлолыг бүрхүүлэв» гэсэн өгүүлбэр болно. Гэвч энэ өгүүлбэрт битүүлэг өөр утгатай тул тэгж орчуулж болохгүй нь мэдээж хэрэг. Улаан өнгө нь хааны нөмрөгийн өнгө бөгөөд Александр хаанаас үерт нэрвэгдэж хохирсон хүмүүст өгсөн тусламж тэтгэврийг битүүхэн хэлж байгаа мэт тул би түүнийг «хохирлыг арилгахад дээрээс туслав» гэж орчуулав. Энэ өгүүлбэрийг Ц. Цэдэнжав «Үлэмж хорын үлдцийг ягаан туяа хучиж» гэж нарны гэрэлтэй холбож орчуулсан байна. Харин М. Ширчинсүрэн мөн өгүүлбэрийг орчуулсангүй, зүгээр л хассан байна.




	[←8]
	 Гүн Хвостов гэдэг билиггүй шүлэгч энэ үерийн тухай шүлэг бичсэн байжээ. Пушкин түүнийг магтан бичсэнийг шоглож даажигнасан утгаар ойлгох хэрэгтэй.

